
Amptelike mondstuk van die Genootskap vir die Handhawing van Afrikaans

GHA-JAARVERGADERING 23 MEI 2026 
Gasspreker Koot van der Ryst van BoerMedia

Die Genootskap se Jaarvergadering vind vanjaar in die 
AP Kerksaal, Pretoria-Oos plaas, en ons gasspreker is 
mnr Koot van der Ryst van BoerMedia en die tema van 
sy  toespraak  i s :  D IE  WAARDE VAN ONS 
MOEDERTAAL - Praat is maklik, maar reg praat is ’n 
kuns.

Tydens die Jaarvergadering word daar verslag 
gelewer oor die GHA se werksaamhede en sy 
geldsake. Lede kry ook die geleentheid om vrae te vra, 
deel te neem aan die gesprek en om voorstelle te 
maak. Vakatures op die Hoofbestuur word ook gevul.

Registrasie vind plaas om 8:30, en die vergadering 
begin stiptelik om 9:00.

GHA-lede moet asseblief hierdie datum aanteken, en 
by die sekretaresse, mev. Christine Venter selfoon 
0828747775, bespreek terwille van die verversings.

Anne-Marie Bartie (foto 
links) het drie keer na 
mekaar weggestap met 
d i e  t i t e l :  A l g e h e l e 
Wenner van die GHA se 
jaarlikse digkompetisie: 
2023, 2024 en 2025. 

Mevrou Bartie het aan 
die uitvoerende voor-
sitter van die GHA, mnr 
André Alkema gesê dat 
haar huistaal Jiddisj is.

Dit raak interessanter! Anne-Marie se tweede taal is 
Engels en derde taal Afrikaans. Kan jy nou meer?

Anne-Marie gaan nie aan vanjaar se kompetisie 
deelneem nie, maar het haar professionele hulp aan 
die GHA aangebied. In dié verband het sy, in 
samewerking met Estelle Pretorius, pragtige 
voorstelle gemaak met betrekking tot die GHA se 
2026 Dig- en Prosakompetisie. Lees op p. 3 van hier-
die TOLBOS waar sy skryf: “As ek sou kon dig…”

Mnr. Koot van der Ryst van BoerMedia

                          Kranslegging: Eugène Marais - 90 jaar later ... deur Anita du Plessis

O treurig die wysie
op die ooswind se maat ...

As Coert Grobbelaar asem skep tussen die twee 
strofes wanneer hy sonder begeleiding die 
toonsetting van die gedig Winternag sing, is daar vir 
'n wyle geen stadsgeraas nie. Die son bak 
genadeloos neer op marmer, graniet en klip - 
toegegroei onder klitsgras en kakiebos. In Pretoria-
Wes se begraafplaas is daar 'n oomblik van stilte en 
skielik is die Lewe self aan die woord.
'n Klein groepie mense staan by Eugène Marais se 
graf vir die negentigjarige herdenking van sy 
sterfdatum, 26 Maart 1936. Coert heet almal 
welkom. Hy het gevoel dat dit gepas sou wees om 'n 
kranslegging by dié skrywer se graf te reël, en dit 
gedoen met die hulp van Hannes Noëth (Solidariteit 
Helpende Hand), André Alkema (GHA) en Elma 
Potgieter (aktrise).

... wanneer die wolke, swart en swaar belaai,
dan sit oom Gysbert op die stoep alleen ...

“Toe Eugène Marais dit geskryf het, het hy die 
woordjie alleen verstaan ... hy het dit geken toe hy 
dit in gedig het”, sê ds. Hannes Noëth met sy 
opening en haal aan uit die gedig Wanneer dit reën 
op Rietvlei.  “Mens is altyd huiwerig om te dink aan 
die wyse waarop hy dood is, … (maar) daar kom 
fases in ons lewens wat ons nie in 'n ander tyd kan 
terugkyk en oordeel nie, maar dat ons kan terugkyk 
en kan sê wat hulle nagelaat het, en waarop ons 
kan bou.” Ds. Hannes lees uit Romeine 11 ...
 
“Enigmaties, geheimsinnig, sjarmant, skerp: daar is 
min mense in ons gekiedenis, veral ons 
literatuurgeskiedenis wat die verbeelding so 
aangryp soos Eugène Nielen Marais”, lui Elma 
Potgieter haar vertelling in. Sy skets hom as 
skrywer, digter, regsgeleerde, koerantman, 
wetenskaplike, navorser, hipnotiseerder, joernalis 
en koerantredakteur – selfs ook van sy eie koerant 
Land en Volk. Sy vertel van sy kinderdae... “hy as 
'n fyngevoelige kind wat 'n verbrokkelde natuur erf 
in 'n polities verdeelde omgewing waarin hy groot

word. Van sy volkstrots, hoe hy lewenslank die 
wisselwerking tussen politiek en kunstenaarskap 
behou het. Sy beklemtoon dat morfien - hoewel uit 
opium vervaardig – destyds as 'n onskadelike 
pynstiller beskou is. Selfs vir babas aanbeveel ... 
Hy het dit begin gebruik vir slapeloosheid en die 
langdurige pyn wat sy langhandskryf veroorsaak 
het. In sy stryd teen verslawing, gaan hy later as 
wewenaar in die Waterberge prospekteer. Daar 
bestudeer en hy die Burgers van die Berge en Die 
Siel van die Mier.  As Wonderwerker 'mesmeraais' 
hy Hessie van Deventer onder hipnose om weer te 
kan loop ... 
 Gewis is alles net 'n grap
 Ons speel in die komedie mee…
 Dus onverleë lag ons maar mee
 met elke toer van Skoppensboer!

“Onder geen omstandighede mag sy werk ooit 
geringskat word nie. Sy wese en werk word deur 
geen ander geëwenaar nie. Sy kennis van die 
menslike sielkunde is nog steeds op die hoogste 
vlak. Sy natuurkundige ontdekkings oor bobbejane, 
termiete, voëls, slange, insekte en plante is vir 
ewig! Hy erken die Grootse Verstand in die 
hemelruim en op aarde. Met deernis en liefde deel 
hy sy kennis met almal”, is Elma se persoonlike 
opsomming van Marais.

Sy sluit af met sy laaste dag op die Preller se plaas 
op Pelindaba - 'n Zoeloenaam wat beteken: “die 
einde van die storie”. Haar stem is emosiebelaai: 
“Toeval of noodlot? Eugene is die naweek alleen op 
die plaas … sonder verligting, redeloos, radeloos, 
dit is reënerig, maar hy hou van reën… (toe hy 
dwaal tot by Lood Pretorius se huis): “Het jy 'n 
geweer, daar boer 'n slang by die rondawel … ” en 
met dié stap hy tot onder 'n kareeboom … die 
voleinding van 'n lewe.”   (vervolg op p. 4)

                          As ek sou kon dig ... deur Anne-Marie Bartie

                          Temas vir 2026 Digkompetisie 

As kind was ek 'n leser. Nie 'n leser van 
prentjieboeke en stories oor romanse nie. Dit kon 
my min skeel. Ek het my ma se resepteboeke, 
haar woordeboeke, my pa se mediese boeke en 
die lang nou papiertjie wat saam met die nuwe 
wasmasjien kom, gelees. Iewers in die boekrak, 
was 'n klein slapband Italiaanse woordeboekie, uit 
die Tweede Wêreldoorlog. Die vergeelde bladsye 
het my gefassineer. Hoekom? Dit was misties ... 
vreemd. Dit het my geboei. Om dus te hoor hoe my 
pa die woorde uitgespreek het, het 'n sekere akute 
opwinding in my gewek. Dit is dieselfde 
betowering wat ek uit digkuns put.

Hoe het dit gekom dat ek 'n digtersprys gekry het? 
Dit het my meer verbaas as vir almal om my. Ek 
sou kon redeneer dat ek 'n goeie kok is. Tuinmaak 
kan ek nie, want die geduld van plant, water gee, 
groei, snoei en wag, ontbreek. Naaldwerk kan ek 
nie doen nie, want die oog-hand-koördinasie is 'n 
nagmerrie en my skilderasies was te vreeslik om 
van te vertel.

Daarna het die beroepslewe alles oorheers. In 
2005 het ek 'n biografiese roman geskryf, wat 
uiteindelik in 2023 die lig gesien het. Ek wou meer 
sê met minder woorde. Daarom het ek begin verse 
skryf.

Die NP van Wyk Louw Prys in 2023 het soos 
manna uit die hemel gekom. Dit was (en is) die 
grootste, mees inspirerende oomblik wat ek ooit 
beleef het. Die besef dat ek nie kon dig soos 
Elisabeth Eybers of Lina Spies nie, het altyd die 
‘eerste plek’-redenasie in die GHA digkompetisie  
resies gehardloop. In 2024 het ek weer ingeskryf 
en weer gewen. Ek is dankbaar teenoor my Vader 
wat my gelei het. In 2025 het ek onverwags weer 
gewen.

Met dié prys, het die insig gekom, dat ek nie 'soos

iemand' moet skryf nie, maar soos ek. Ek moes my 
eie plek vind. Die plek waar ek gemaklik en 
tevrede is. Die sagte plekkie binne-in my moes ek 
ontdek. Ek moes leer om die vrees daarvoor af te 
skud. 

Ek móét bieg! Soms is die skrywe maklik, maar 
meeste gedigte kom met groot wroeging uit my 
potlood. Daagliks gaan ek meer versigtig met 
woorde om. Soms meer roekeloos. Die trant 
wissel tussen liefkosing en brutaliteit. 

Die digter het 'n plig. Een van raak dink en krap 
aan sensitiewe onderwerpe. Gaan met erns, maar 
ook,  humor,  met woorde om. Dink jou eie dink. Jy 
is 'n mens en jy het 'n opinie. Hou jou boude op die 
stoel, want meer dikwels as nie, kom woorde nie 
maklik nie. Jy moet die versreël oopkloof tot op die 
been. Jy moet die been saag en skaaf tot die kante 
daarvan glad en knus op die tong val.

Die GHA se bestuur het wonderl ike en 
opwindende nuwe temas vir vanjaar se dig-
kompetisie. Dink aan die tema en loop 'n entjie in 
die bospad af. Moenie noodwendig op die klippers 
bly nie. 

Hier onthou ek die woorde van 'n groot gees in die 
Afrikaanse digkuns, wat eenmaal tydens 'n 
boekbekendstelling, 'n stelling gemaak het dat 'nie 
alles wat digter X geskryf het, is goed nie'.

Van my af, wens ek elke digter en prosaskrywer 
wat gaan deelneem die beste toe. Die kompetisie 
gaan oor meer as 'n prys. Dit gaan daaroor dat jy 
jouself aan jou eie, en verbeterde standaarde kan 
meet.

Shalom
Anne-Marie Bartie

OPE AFDELING

1.  Stilte en drome
2.  Verset teen onreg
3.  Geloof
4.  Spore van die verlede
5.  Liefde
6.  Humor
7.  Die Gelofte
8.  Seisoene
9.  Vergifnis
10.  “As die son oor my vloer in die more kom loer 
...” (Jan FE Celliers)

LEERDERS
1.  Suid-Afrika, land van melk en heuning
2.  As jy deur my oë kon sien
3.  Drumpel
4.  Vriendskap

ALGEMEEN
Die beoordelaars en/of GHA-taalversorgers mag 
die ingeskrewe werke taalkundig redigeer vir 
publikasie sonder die skrywers se toestemming, 
maar sal daarin geken word. Skrywers word 
aangemoedig om hulle werk vooraf taalkundig te 
laat versorg.
Beoordeling geskied anoniem.
Stuur alle navrae aan gha@afrikaans.org.za

mailto:gha@afrikaans.org.za


                          Onderwysdepartement hof toe gesleep deur beheerliggaam

FAK se FLINKDINKAAND ’n groot sukses!
Die Voortrekkersaal by die Voortrekkermonument 
het Donderdagaand 9 April behoorlik gegons van 
opgewondenheid,  lag,  kopkrap,  ernst ige 
meningsverskille en vriendelike kompetisie tydens 
die Rapportryersbeweging en die FAK se derde 
jaarlikse Flinkdink-vasvrakompetisie.

 Volgens Müller strek die waarde van die aand veel 
verder as mededinging. “Wanneer mense saam 
dink, lag en leer, bou ons nie net kennis nie – ons 
bou 'n gemeenskap wat bewus is van sy verlede en 
selfversekerd is oor sy toekoms.”

“Vanjaar se Flinkdink was die grootste nog, met 'n 
rekordgetal van 19 spanne wat ingeskryf het – 'n 
bewys dat dié gewilde vasvrakompetisie 'n 
hoogtepunt op die Afrikaanse kultuurkalender is.”

“Spanne van reg oor die Afrikaanse gemeen-
skapslandskap het aan die derde Flinkdink 
deelgeneem, insluitend die Afrikanerbond, Maroela 
Media, Demokratiese Alliansie (DA), TLU SA, 
AfriForum, Sol-Tech, die Voortrekkermonument, die 
Afrikaanse Filatelie-vereniging van Pretoria, 
Sol idar i tei t  Helpende Hand, Dameskring, 
Boermedia, Genootskap vir die Handhawing van 
Afrikaans (GHA), Pro Patria Museum, die 
Gereformeerde Kerk, asook spanne van die FAK en 
Rapportryers self”. skryf Du Preez de Villiers in ’n 
verklaring op 11 April 2026.

Die program is saamgestel en aangebied deur 
Barry Müller, die FAK se nasionale hoof van 
geskiedenis, gemeenskap en ad hoc-projekte; en 
Charles Rademeyer, bestuurder van erfenisterreine 
by die Erfenisstigting. 

                  90-jarige herdenking (vervolg)

BoerMedia en GHA het saamgespan

Dr. Juané van der Merwe-Mocke, 
adjunkhoof van Fedsas sê:
“Oorweging moet geskenk word 
aan behoorlike beplanning, vol-
doende hulpbronne, veilige infra-
struktuur en respek vir die skool se 
kapasiteit en statutêre rol”.

Die departement van onderwys in Noordwes het 78 Engelsspre-
kende leerders onregmatig op Swartruggens Gekombineerde 
Skool (Afrikaans enkelmedium) afgeforseer!

Dié skool en sy beheerliggaam het ’n dringende saak op 13 Maart 
teen dié onderwysowerheid aanhangig gemaak, en vra vir ’n 
hersiening en tersydestelling van dié departement se besluit om die 
Engelsprekende leerders na hierdie skool te stuur.

Die 78 leerders word tans in die skoolsaal gehuisves wat volgens 
adv. André Stander “ernstige gesondheids- en veiligheidsrisiko’s  
inhou”. Verder kry dié leerders tans geen onderrig nie omdat die 
skool nie genoeg personeel het nie.

Die departement moet nou aanspreeklikheid vir hierdie 78 leer-ders 
neem, en alhoewel dié leerders voorlopig by die skool aan-bly, het 
die hof dit duidelik gemaak dat die departement nie bloot leerders by 
’n skool kan plaas nie, en dat hulle sorgvuldige navorsing doen 
alvorens leerders in ’n skool geplaas word. 

Coert Grobbelaar se helder tenoorstem weerklink a 
capella, in 'n stil dialoog oor 'n rusplek oorkant dié 
van W.C. Janse van Rensburg, J.C. Strydom en H.F. 
Verwoerd.

O Diep Rivier, o Donker Stroom
Versigtig trap mense - as verteenwoordigers van 
organisasies en individue - oor die platgetrapte 
onkruid as hul een vir een blomme op die graf langs 
die ruwe rots neerlê. Almal deel in die groot begeerte 
om ons Vaderland en Moedertaal te bewaar. 

In die skerp middagson draal enkelinge nog tussen 
die grafte deur: 

hier sal ek vrede weer besef

